
 

Mostra de artisc cun „handicap“ tla sales dl Museum 

Ladin Ciastel de Tor 

 

„N autra udleda” ie l titul de na mostra coletiva che 

vën fata dai 06 de fauré nchin ai 07 de merz tl 

Museum Ladin a San Martin de Tor. La grupa denomineda 

IKA (Integriertes Kunst Atelier) ie metuda adum da 5 

artisc andicapei mentei. che à si sënta tla cësa de 

furmazion  Grain a Bruneck. 

L fin dla urganisazion IKA ie chël de sustenì y de 

rafurzé sibes l potenzial che la capaziteies  

artistiches di partezipanc ai cursc. L’urganisazion à 

na gran funzion pedagogica  ajache  l’esprescion tres 

l’ert dà l mesum de purvé sensazions  desfrëntes che 

possa vester fisiches, emotives ma l possa nce tl 

medemo mumënt decedé la capaziteies cognitives. 

Danter l’auter à l’ert formes de comunicazion che ne 

n’ie nia verbales y perchël particularmënter adatedes  

a persones cun n handicap mentel ajache tres tel 

esprescions vën a lum i conflic, tëmes y problemes  

che la persones à. L prozes estetich nveze renfurzea 

la sodisfazion persunela y fej crëscer la crëta te se 

ntesc. 

I ciamps de nteres di 5 artisc reverda la pitura, la 

documentazion fotografica, la mujiga, la leteratura y 

l teater, formes de esprescion, a pert l teater, che 

unirà nce presentedes n ucajion dla mostra. Defati 

saral bele pra la vernissage i artisc che purterà 

dant vel pez de mujiga. 

Pra la mostra saral da udëi na sezion dedicheda ala 

documentazion fotografica, l sarà truep tesc de 

letteratura y na gran cumpëida de chedri depënc ntan 

i cursc. Drët nteressant sarà l domesdì ai 07 de merz 

dedicà ala finissage. A scumencé dala 16.30 tenirà i 

artisc n conzert y liejerà dant i tesc de letteratura 

scric da d’ëi nstësc. N chësta ucajion sarà l Museum 

Ladin  daviert dut l domesdi. 

I artisc che mët ora ala mostra, che liejerà dant 

poesies y prosa y che tenirà l conzert ie Giuliana 

Castlunger de Corvara, Monika Hochgruber de 

Reischach, Gustav Lechner  de Sanciana, Klaus 

Pörnbacher de Persenon y Günther Profanter de 

Villnöß. 



La grupa à bele fat plu mostres a Innsbruck pro la 

Art Messe, a La Ila, a Maran, a Urtijëi y a Latsch. 

Ei à nce sunà pra plu conzerc coche pra l Nicaragua 

Fest a Bulsan y à danter l’auter bele tëut su na CD.  

L’idea de mëter ora tla sales  dl Museum Ladin fova 

bele nasciuda l’ann passà n ucajion dl ann dedicà al 

handicap, ma davia che per rejons de termins  ne 

n’iela nia plu unida a s’l dé, ie la mostra unida 

metuda sun l program da chëst’ann.  La mostra vën 

cureda da Barbara Tavella da La Val y da Stefan 

Planker diretëur dl museum. 

L Museum Ladin Ciastel de Tor y la grupa IKA nvieia 

duta la popolazion a to pert sibes ala giaurida dla 

mostra, che sarà ai 06.02.2004 dala 18.00, che ala 

finissage ai 07.03.2004  dala 16.30.. 

 

 

 


